
﻿Babagan ang paggamit sa ATL sa pagsumpo sa katawhan

Editoryal



Ginamakmak ug ginasalikway sa Partido Komunista ng Pilipinas (PKP) ang rehimeng US-Duterte ug ang Anti-Terrorism Council (ATC) niini sa pag-akusa nga “terorista” sa ginganlan nilang 19 ka “lider” sa PKP. Kadaghanan kanila konsultant sa National Democratic Front of the Philippines (NDFP) sa panaghisgot kalinaw. Niadtong Disyembre, gitawag usab sa ATC og “terorista” ang PKP ug Bagong Hukbong Bayan (BHB).

Kung isubay sa mga prinsipyo sa balaod, arbitraryo ug walay klarong basehan ang gihimo sa ATC sa 19 nga ginganlang “terorista.” Pinal ang mga akusasyon sa ATC bisan og walay gipakita nga ebidensya batok sa giakusahan ug bisan walay pagdungog sa korte. Mao kini ang nanghinubra nga gahum nga gunit karon sa ATC ilalum sa Anti-Terrorism Law (ATL) ni Duterte. Lapas kini sa batakang prinsipyong ligal nga anaa sa abaga sa nagakusa ang gibug-aton nga pamatud-an ang iyang akusasyon. Dili lang ang ATC ang nag-akusa, siya usab ang maghukum ug magsilot sa mga pagailhon niining mga “terorista.” Dakung kabuang ang ginaingon nga adunay katungod nga ipadangat ang desisyon bisan og wala ginapahibalo sa giakusahan ang iyang krimen.

Labaw nga ginapakita sa arbitraryong pag-akusa ang mapanumpuon ug anti-demokratikong kinaiya sa ATL. Tin-aw kaayo karon kung paunsa gigamit ang ATL isip hinagiban sa pagpanumpo sa mga kritiko ug kaaway sa pasistang rehimen.

Ang pagtawag og “terorista” mihulga sa kinabuhi sa mga biktima niini, ilabina sa mga konsultant sa NDFP nga napreso o ginagukod sa mga armadong ahente sa reaksyunaryong estado. Ang maong pag-akusa, pagpamig-ot ug pagpanumpo nga nakation sa mga konsultant sa panaghisgot kalinaw patraydor nga pagsalikway ni Duterte sa NDFP sa pagbalibad niining moyukbo o mosurender sa iyang gahum. Direkta kining pagyatak sa kasabutan sa Joint Agreement on Safety and Immunity Guarantees sa NDFP ug Government of the Republic of the Philippines nga nagbawal sa parehong pundok nga gukdon o pig-oton ang kinsamang personahe nga nalambigit sa negosasyon.

Ang akusasyon sa 19 ka personahe nga sila mga “lider ng Partido” dayag nga hulga sa ilang kinabuhi. Ang pag-akusa kanila nga mga “terorista” nagsilbing “silot kamatayon” sa mamamatay-tawong rehimen.

Ang pagtawag nga “terorista” kasumpay sa “red-tagging” o pag-akusa nga komunista o myembro sa Partido ug hukbong bayan ug kampanya sa mga pagpatay o pag-aresto ug dinugay nga pagpangpreso subay sa palsipikadong mga ebidensya ug gama-gamang mga kaso. Ginatarget sa rehimeng Duterte ang mga ligal nga pwersang nagasinggit sa nasudnong kagawasan ug demokrasya—ang mga organisasyon sa mga mamumuo, mag-uuma, masang minorya, kabatan-onan, kababayen-an, nars, magtutudlo, yanong empleyado ug uban pang nakigbisog alang sa interes sa ordinaryong katawhan.

Gihimo ang “teroristang pagmarka” taliwala sa ginapahigayong pagdungog sa ATL. Sa duso sa National Task Force to End Local Communist Armed Conflict (NTF-ELCAC), hingpit nga gitamay sa ATC ang mga mahistrado sa Korte Suprema ug gibutang ang deliberasyon niini sa sidsid sa kadaut.

Ang pagtawag nga “terorista” usa usab ka desperadong pagsulay nga tabunan ang mga krimen sa terorismo sa estado sa rehimeng Duterte. Walay lain kundili si Duterte mismo ang numero unong terorista karon sa Pilipinas. Gamit ang tibuok bangis nga makinarya sa estado—ang mga sundalo ug pulis—gipabanaw niya ang dugo sa napuloan ka libong gipatay ilalum sa “gyera kontra droga” ug “gyera kontra-insurhensiya” aron ipahamtang ang iyang tiranikong gahum sa tibuok nasud.

Sa gihimong akusasyon sa ATC nga “terorista” ang mga pwersang progresibo ug patriyotiko, gipamatud-an sa pasistang rehimeng Duterte nga ang “anti-terorismo” usa ka anti-demokratikong konseptong ginagamit sa imperyalismong US ug mga nagharing hut-ong para sumpuon ang mga pwersa ug kalihukan nga nakigbisog alang sa nasubnong kagawasan ug katilingbanong hustisya. Sa tibuok kalibutan, ginagamit sa US ang “anti-terorismo” aron hatagag pangatarungan ang armado ug pulitikanhong interbensyon niini sa lain-laing nasud ug sumpuon ang mga pwersang anti-imperyalista ug patriyotiko.

Usa usab ka desperadong pagsulay ang gihimong pag-akusa sa ATC aron dauton ang reputasyon sa mga progresibo ug rebolusyonaryong pwersa. Ang mga giakusahang “terorista” sa ATC parehong mga aktibista ug rebolusyonaryo nga naila sa tibuok panahon nilang paghalad sa ilang kalantip ug kusog sa pag-alagad sa masang Pilipino. Naila silang tanan nga kauban sa katawhan nga mibarog batok sa mga diktador ug tirano. Tanan sila misakripisyo sa ilang mga personal nga ambisyon ug makikaugalingon interes. Dili sama sa mga burukrata-kapitalista, wala sila mihakop og bahandi o kaha nahimong pabug-at sa katawhan. Naila silang mga matinud-anon nga alagad sa katawhan ug tigpanalipod sa kagawasan ug mga katungod.

Ang maong pag-akusa para tamayon ang mga makinasudnon ug rebolusyonaryo dugay na nga binuhatan sa mga naghari-hari sa Pilipinas. Gitawag silang mga “bandido” ug mga “insurekto” sa mga langyawng mananakop aron hatagag pangatarungan ang armadong pagpanumpo ug tabunan ang ilang singgit alang sa kagawasan. Ang tanang mga tinuod nga bayaning Pilipino—sina Andres Bonifacio, Macario Sakay, ang mga Dagohoy ug Ricarte—parehong nahimong biktima sa maong makadaut nga akusasyon. Gipamatud-an sa kasaysayan nga ang mga nag-akusa kanila ang tinuod nga mga kaaway sa katawhang Pilipino.

Sigurado nga labaw pang gamiton ni Duterte ang ATL batok sa tanang misukol sa iyang pasistang paghari. Gamiton niya kini aron ligsan ang tanang mahimong babag sa iyang ambisyon nga magpabilin sa poder sa dagway sa usa ka pasistang diktadurya o pagmanipula sa eleksyong 2022. Dili layo nga gamiton kini dili lamang sa mga pwersang nasudnon-demokratiko, kundili bisan sa mga konserbatibong oposisyon ug uban pang pwersa nga nagkahiusa batok sa iyang tiranya, korapsyon, pagtalikud sa kaayuhan sa katawhan atubangan sa pandemya ug pagluib sa katawhan sa hisgutanan sa mga kadagatan nga gitahan sa China.

Kinahanglang hugot nga magkahiusa ang katawhang Pilipino. Kinahanglang molihok ug makigbisog aron tapuson sa labing daling panahon ang tiraniko ug teroristang paghari ni Duterte.




﻿Unsa ang natagamtam sa mga Samarnon sa RCSP?

Sa prubinsya sa Samar, 2019 pa nakapailalum sa walay puas nga Retooled Community Support Program (RCSP) sa Armed Forces of the Philippines (AFP) ang 11 ka baryo sa lungsod sa Calbiga, lima sa Pinabacdao, ug lima usab sa Hinabangan. Sa maong panahon, gibubuan sa rehimeng Duterte ang mga baryo sa minilyong pondo alang sa lain-laing proyekto nga wala pa nahuman hangtod karon.

Aron mugnaon ang ilusyon sa kalamboan kadungan sa kampanyang kontra-insurhensiya, gipatuman sa gubyerno ug sa militar ang klase-klaseng proyektong kalsada ug tulay, mga proyekto ilalum sa nasudnong mga ahensya ug lokal nga gubyerno, National Greening Program, proyektong pangpanginabuhian sa National Task Force to End Local Communist Armed Conflict (NTF-ELCAC), programang pagpasurender ug uban pa.

Apan human ang duha ka tuig, wala pay nahuman ni usa ka proyektong pang-imprastruktura. Sa sobra ka langan sa niini, nagkamulo pa lang og sugod sa pagbuldos alang sa mga proyektong kalsada. Wala pay nahitabong planong pagsemento sa kalsada sa Barangay Guinbanga, Calbiga. Tungod niini, mihimo na lang og temporaryong tulay nga gama sa kahoy ang mga residente. “Lagmit nga dili na kadto mahimo,” opinyon sa usa ka residente. “Nakurakot na siguro ang pondo,” dugang pa niya.

Gigamit karon sa militar ang binilyong pisong pondo sa Barangay Development Program (BDP) sa NTF-ELCAC aron labaw pang ipailalum ang mga baryo sa ilang gahum. Ang pagpatuman og BDP hugot nga kasumpay sa pagpanumpo ug pagpangabuso sa mga sundalo. Pananglitan, gisaaran sa AFP ang mga barangay og tig-₱20 milyon kung motugot ang mga upisyal ug residente nga magkampo ang mga sundalo sa barangay o kung “magpalimpyo og pangalan” o “mosurender” ang mga residente. Sa pipila ka baryo kung asa walay boluntaryong misurender, nagahimo ang mga sundalo og listahan sa mga tawong pugson nilang “mosurender.”

“Dugo, kamatayon, ug kasamok sa panginabuhian namo,” mao kini ang tubag ni Ruben, usa ka mag-uuma, dihang gipangutana kung unsa ang gidala kanila sa mga operasyong RCSP.

Dili malimtan sa mga mag-uuma sa mga baryong adunay RCSP ang pagpatay sa mga sundalo sa mga kapitan sa Daligan ug Beri sa Calbiga, asawa sa kapitan sa Sinalangtan, usa ka mag-uuma sa Buluan, ug usa ka batan-on sa Minata. Samtang sa Pinabacdao, duha ka mag-uuma na ang gipatay sa Canlubo ug usa sa Magdawat. Pipila ka mag-uuma na usab ang ilang gikulata ug gtortyur.

Nagpasiugda usab ang mga sundalo sa RCSP sa sugal sama sa sabong ug baraha, iligal nga pagpangisda pinaagi sa paghilo ug pagkuryente sa mga sapa, iligal nga pagtroso, pagpangabuso sa kababayen-an ug pagpanglugos sa mga menor de edad.

Bisan ang mga mag-uuma nga girekrut nila sa CAFGU mihawa usab sa serbisyo tungod sa pagpangabuso sa mga sundalo. Ang saad nga ₱35,000 nga sweldo nahimong ₱6,000 na lang, nga sagad nilang madawatan human ang duha hangtud tulo ka bulan. Nakasinati pa sila og grabeng pagpangulata, pagpamalikas ug diskriminasyon.

“Mao ganing sa matag agi nako sa mga ginahimong tulay ug kalsada, makahinumdum ko sa nasinati sa pareho nakong mga mag-uuma nga nahimong bugti sa maong mga proyekto. Dili matugbangan sa kantidad ug proyekto ang ilang mga kinabuhi.”

Bakak usab ang saad sa rehimen nga ipataas sa mga proyektong kalsada ang presyo sa produkto sa mga mag-uuma. “Mas nahimong barato pa gani ang among mga produkto ug nahimong mahal na kaayo ang plete.”

Panak-op ni Ka Ruben, “Nakamarka na gyud sa akong alimpatakan nga sa pakigbisog lang makab-ot sa mga kabus ang tinuod nga kalamboan ug kalinaw.”

(Koresponsal gikan sa Larab)




﻿Pagsaulog sa #NDF48 sa Northern Samar

MALIPAYONG GISAULOG SA masang mag-uuma ug sa hukbong bayan sa Northern Samar ang ika-48 anibersaryo sa National Democratic Front of the Philippines (NDFP) niadtong Abril. Misalmot sa selebrasyon ang mga residente gikan sa unum ka baryo nga nagkahiusang labaw pang suklan ang militarisasyon sa lugar.

Gipaambit sa programa ang kasamtangang kahimtang sa erya nga gikan pa Disyembre sa milabayng tuig nakapailalum sa nakapokus nga operasyong militar. Gihatagag duut sa selebrasyon kung nganong rebolusyon ang bugtong solusyon sa kalisud nga nasinati sa katawhan.






﻿AMBUS SA PANAY. Lima ka sundalo sa Scout Platoon sa 61st IB ang patay samtang lima ang samdan sa ambus sa BHB-Panay sa utlanan sa Miag-ao, Iloilo ug Sibalom, Antique niadtong Mayo 15. Ang maong yunit militar lambigit sa pagmasaker sa Tumandok 9 ug pagpatay sa upisyal sa barangay sa Miag-ao ug lider mag-uuma nga si John Farochilin niadtong milabayng tuig.




﻿2 ka lider mag-uuma, giaresto sa Caraga

Sa katumanan sa giimbentong kaso sa sulayng pagpatay, giaresto sa mga pulis gikan sa Caraga ug 3rd Special Forces Battalion si Marcela Diaz niadtong Mayo 14, alas-4 sa kaadlawon sa Marihatag, Surigao del Sur. Myembro si Diaz sa Kapunungan sa mga Mag-uuma sa Surigao del Sur, nga dugay nang gina-red-tag sa militar tungod sa ilang aktibong pagsukol alang sa katungod sa mga mag-uuma sa yuta. Giduso sa mga paryente ni Diaz, 59, nga hinanali siyang buhian tungod sa grabeng kanser sa biktima. Gipreso siya sa Camp Rafael Rodriguez sa Butuan City.

Sa parehong adlaw, giaresto sa Barangay Banza, Butuan City, Agusan del Norte si Virgilio Lincuna, 70, myembro sa Kilusang Magbubukid ng Pilipinas-Caraga sa gama-gamang kaso sa pagpatay. Kanhi na siyang gipreso niadtong 2019 tungod usab sa giimbentong kaso. Medyo paralisado na si Lincuna tungod sa stroke ug dili halos makalihok.

Niadtong Mayo 17, giaresto sa mga pulis ang nasudnong pangulo sa Karapatan nga si Elisa “Tita” Lubi, sa kasong sulayng pagpatay. Temporaryo siyang gibuhian sa maong adlaw human makapyansa.

Pagpatay. Gipusil ug napatay sa gidudahang myembro sa anti-komunistang grupo si Briccio Nuevo, Jr., ministro sa Iglesia Filipina Independiente sa Barangay Poblacion Guihulngan City, Negros Oriental niadtong Mayo 4. Dugay nang gi-red-tag si Nuevo sa Kagubak, grupong vigilante nga kontrol sa pulis ug militar sa prubinsya.

Pagdagit. Gidagit sa gidudahang mga elemento sa militar si Ed Navalta, koordineytor sa Camarines Sur People’s Organization sa District 1 niadtong Mayo 18, alas-5 sa hapon sa lungsod sa Ragay, Camarines Sur. Wala pa nakita kung asa siya gidala sa mga militar.

Militarisasyon. Napulo ka barangay sa Tinambac, Camarines Sur ang okupado sa 9th ID sukad pa niadtong ikaduhang semana sa Mayo. Lakip dinhi ang mga barangay sa San Roque, San Ramon, Salvacion, Pantat ug Turo kung asa nagbalay-balay ang mga sundalo.




﻿Joseph Canlas, dobleng gibiktima sa estado

GATUSAN KA AKTIBISTA ug mag-uuma nga sakay sa 20 ka sakyanan ang nagkaraban padulong sa Arayat, Pampanga aron ipahimutang ang abo ni Joseph Canlas niadtong Mayo 14. Namatay si Canlas, bise-presidente sa Kilusang Magbubukid ng Pilipinas, niadtong kaadlawon sa Mayo 11 tungod sa mga kumplikasyong sa Covid-19. Giaresto siya niadtong Marso 30 ug duha bulan nga gidetine sa piot nga presohan sa Angeles City ug City of San Fernando kung asa natakdan siya sa bayrus. Edaran na si Canlas ug adunay sakit nga dayabetis.




Rali alang sa ayuda, gilunsad sa Kongreso

NAGPIKET ANG 10k Ayuda Network niadtong Mayo 17 atubangan sa Kongreso sa Quezon City aron manawagan sa hinanaling ayuda alang sa tanan, pag-apruba sa ₱10,000 Ayuda Bill, ₱100 umento sa inadlawan, bayad nga “leave” tungod sa Covid-19 ug ₱15,000 subsidyo sa mga mag-uuma. Giatol ang piket sa pag-abli sa sesyon sa Kongreso.

Gisumite sa grupo kay Rep. Stella Quimbo, prinsipal nga awtor sa Bayanihan 3 sa Kongreso, ang petisyon alang sa mahinungdanong ayuda nga gipirmahan sa 14,000 ka indibidwal.

Ang 10k Ayuda Network usa ka alyansa sa mga sektoral nga organisasyon nga gitukod niadtong Mayo 15 aron iduso ang bag-ong serye sa pag-apud-apud sa ayuda sa mga pamilyang nag-antus ilalum sa mga lockdown.




﻿Bakwit School 7, nakagawas na

NAKAGAWAS NA NIADTONG Mayo 14 ang giilang Bakwit School 7 gikan sa halos tulo ka bulang pagkabilanggo human gibasura sa korte sa Davao del Norte ang gama-gamang mga kaso batok kanila. Ang Bakwit School 7 mao silang Chad Booc, Roshelle Mae Porcadilla, Benito Bay-ao, Segundo Milong, Jomar Benag, Esmelito Oribawan ug Moddie Mansimuy-at. Giaresto sila sa gihimong reyd sa pulis sa kampus sa University of San Carlos sa Cebu City niadtong Pebrero 15. Gikasuhan sila og kidnapping ug iligal nga detensyon sa mga batang Lumad.

Ayha niini, giilog sa militar ug pulis ang 26 ka estudyanteng Lumad ug “gipauli” sila sa Mindanao. Desiotso kanila ug ilang mga ginikanan nakapailalum pa sa kontrol sa militar hangtud karon.

Luyo sa pagbasura sa kaso sa korte, nanghulga ang NTF-ELCAC niadtong Mayo 19 nga subling magpasaka og mga kaso batok sa pito.




﻿Batok sa pagpanangtang. Magkasunod nga protesta niadtong Mayo 17 ug Mayo 19 ang gilunsad sa mga mamumuo sa Alaska Milk Corporation sa San Pedro, Laguna human manghulga ang maneydsment sa malukpanong pagpanangtang sa kumpanya. Ang Alaska Milk gipanag-iyahan sa Royal FrieslandCampina, usa ka multinasyunal nga kumpanyang Dutch.

Buhian si Sasah Sta. Rosa! Nagprotesta ang mga kabatan-onan atubangan sa Ateneo de Naga University, Main Campus sa Naga City niadtong Mayo 14 aron ipanawagan ang paglingkawas kay Sasah Sta. Rosa sa Jovenes Anakbayan ug awhagon ang administrasyon sa unibersidad nga mosuporta.




﻿“Arestuhon ang walay face mask” ug mangtas nga mando sa lockdown ni Duterte



Subling gipatataw ni Rodrigo Duterte ang iyang tiranikong pag-atubang sa pandemya dihang arbitraryo niyang gimando niadtong Mayo 5 nga arestuhon ang kinsamang wala nagsuot o sayop ang pagsuot sa face mask. Kini ang iyang nahimong tubag sa kanhing pagtaas nga ihap sa mga kaso sa natakdan sa Covid-19. Nagkapuliki ang mga ahensya sa gubyerno nga maggambalay og mga lagda ilabina nga gitin-aw pa lamang sa Department of Justice niadtong Abril nga dili pwedeng arestuhon ang kinsamang nagalapas sa mga lakang panglawas, gawas na lang kung bangis silang mobalibad sa pahinumdum sa mga awtoridad.

Tungod sa mando sa diktador, kapin 18,000 ang gisita sa mga pulis ug upisyal sa barangay sa paglapas niini sulod lamang sa upat ka adlaw. Nag-abereyds kini og 4,500 kada adlaw.

Gikataho nga 904 ang giaresto ug gipreso kanila, 8,027 ang gipamulta ug 491 ang giobligang magserbisyo sa komunidad. Gawas pa sa maong ihap ang mga giresto ug gisita tungod sa paglapas sa social distancing, curfew ug uban pang mga pagpamig-ot sa rehimen.


Arbitraryong pagpanita

Hugot nga gisaway sa National Union of People’s Lawyers (NUPL) ang maong mando ni Duterte nga gitawag niining “mangtas, makainsulto ug dili makitawhanon.” Mibarog ang grupo nga walay basihan sa balaod ang ingon niining klase sa mga pagpangaresto ug detensyon bisan dali ra ug dili ginadala sa presinto. (Daghan sa mga “giaresto” ang ginadala sa barangay hall o mga basketbolan). Napamatud-an kini sa daghan nang susamang mga kaso nga gibasura sa mga korte sukad pa niadtong milabayng tuig.

“Usa na usab kini ka awtoritaryan nga mando nga sukwahi sa rule of law,” matud sa NUPL. Ang kawalay tin-aw nga palisiya sa pagpatuman niini, ilabina sa kamot sa abusadong mga pulis, magresulta og dugang pagpaantus ug pagka-arbitraryo.

Lakip sa labing daghang nasita sa mga pulis si Anna tungod sa dili maayo nga pagsunod sa social distancing. Gisita ang dyip nga ilang gisakyan tungod kay sobra kuno ang ihap sa mga pasahero.

“Anaa man sa hustong ihap ang mga pasahero,” matud kang Anna. “Igo ang kahibalo namo sa mga lagda busa nagreklamo mi dihang pamultahon mi og ₱500 kada pasahero,” sigon niya.

Gihulga sila nga ipatawag sa korte kung dili sila magbayad og multa sulod sa lima ka adlaw. Isip estudyante, walay pangbayad si Anna busa gipili niyang dili magmulta.

Sa unang kwarto sa 2021, gitaho ang labing daghang paglapas sa tawhanong katungod sa pagsilot sa mga “milapas” sa mga restriksyon sa gubyerno. Lakip dinhi si Darren Peñaredondo sa Cavite nga namatay human 300 beses siyang gipaiskwat (ehersisyo) sa mga pulis.

Gikulata usab si Ernanie Jimenez sa mga barangay tanod dihang milapas sa curfew sa ilang lugar. Kadaghanan sa mga giaresto gidasok sa piot nga mga selda ug gipahigda sa salog kung asa bulnerable sila nga magtinakdanay sa Covid-19.



Epekto sa mga panginabuhian

Kahadlok nga masita, mamultahan o mapreso ang anaa sa hunahunan bisan sa gagmayng negosyante busa napugos silang mosunod sa mga restriksyon bisan og daku ang lugi nila tungod niini.

Sa kaso sa pamilya ni Anna, atol sa enhanced community quarantine, alas-5 pa lamang sa hapon napugos na sila nga sirad-an ang ilang tindahan sa merkado. “Gabii na makauli ang mga gikan sa trabaho nga pwedeng kustomer busa hinay kaayo (ang kita),” matud niya.

Matud usab kang Jenny, usa usab ka gamayng negosyante, kapin ₱70,000 ang kinatibuk-ang lugi niya tungod sa mga restriksyon. “Migamay ang kita tungod kay sarado ang mga eskwelahan ug naka-remote schooling ang mga kabatan-onan. Sa laktod, nawala ang target market namo,” ingon niya. Panahon sa ECQ, kinahanglan usab siya nga magsirado tungod kay dili “esensyal” nga negosyo ang iyang gamay nga tindahan.

Apektado usab ang mga empleyado niya sa pagdaginot sa ilang negosyo. “Dili namo kayang suhulan ang among mga empleyado kung wala man usab kami kita alang sa mga adlaw nga sarado ang negosyo,” matud ni Jenny.

Matud sa grupong Karapatan, ang militarista ug paantus nga pamaagi sa pagresolba sa pandemya sukwahi sa pag-amuma ug pagpanalipod sa pangpublikong kahimsog. “Nag-unang ginatarget niini ang kabus ug bisan ang mga kritiko sa rehimen samtang hilabihan ka luag sa mga alyado ug tuta niini,” dugang sa grupo.

“Ayaw pud tong bisan ang pinakagamay nga paglapas arestuhon, kay sayod ta nga adunay dagkung tawo nga mas daku usab ang mga nahimong kalapasan nga wala man usab giaresto,” matud kang Vice President Leni Robredo.

﻿Makaluluoy nga kahimtang sa mga nars taliwala sa pandemya



Gidumdum sa mga nars sa pagpanguna sa Filipino Nurses United (FNU) ang Kalibutanong Adlaw sa mga Nars niadtong Mayo 12 pinaagi sa pagsuot og pulang face mask ug pagbitbit sa mga panawagan alang sa makatarungang dugang sweldo ug kaluwasan sa trabaho. Sukad pa niadtong milabayng tuig, panawagan na sa mga nars ug sa mga anaa sa sektor sa panglawas ang maayong pagtrato kanila aron hapsay nilang mapatuman ang ilang trabaho. Pangayo nila—igong proteksyon, dugang personnel ug makatarunganong kumpensasyon.

Matud sa lider sa FNU nga si Maristela Abenojar, “demoralisado na ang mga nars tungod kay wala pa gihapon ang hustong kumpensasyon (sweldo) alang sa mga mamumuo sa panglawas nga anaa sa miatubang batok sa Covid-19.”

Reklamo sa mga nars, usa ka tuig na ang milabay apan wala pa gihapon gipatuman sa daghang ospital ang umento nga gisaad kanila sa rehimen. Niadtong Hulyo 2020, mahinumduman nga gipagula sa rehimen ang Budget Circular 2020-4 nga nagpataas sa sweldo sa bag-ong dawat nga mga nars sa mga pangpublikong ospital gikan ₱22,316 hangtud ₱24,391 (salary grade o SG 11) ngadto sa ₱32,053 hangtud ₱34,801 (SG 15). Hangtud sa kasamtangan, panawagan sa mga nars ang hinanali nga pagpatuman niini ug pagpanghatag sa natanggong nga special risk allowance (₱5,000) ug active hazard pay (₱3,000) nga gigahin alang kanila.

Gipaubos usab ang ranggo sa tanang nars nga adunay pusisyon nga Nurse II pataas o kadtong mga nagasweldo sa dili moubos sa ₱38,000 kada bulan. Gireklamo sa mga senior nurse ang pugos nga pagpapirma kanila sa ilang mga employer sa mga dokumentong nagkanayung miuyon sila sa demosyon. Wala giubsan ang ilang sweldo apan nagpasabot ang demosyon nga dili kini patas-an.

Wala usab nakadawat sa umento ang 48,316 nga mga kontraktwal nga nars sa mga pangpublikong ospital nga wala gilakip sa maong kamandoan. Mas luuy ang kahimtang sa liboan pang nars sa mga pribadong ospital nga kasagarang nagdawat lamang og ₱10,000 kada bulan.

Ang mga nars ang pinakabulnerableng matakdan sa Covid-19 sa tanang mga medical frontliner tungod kay sila ang sagad nga miatubang sa mga pasyenteng natakdan sa bayrus. Matud sa pinakaulahing taho sa rehimen, ginabanabana nga 6,000 sa 17,000 medical frontliner nga natakdan sa bayrus mga nars. Luyo niini, langan kaayo sa paghatag og kumpensasyon sa mga nagasto sa pagpa-ospital. Matud sa FNU, adunay mga nars nga duha hangtud tulo ka beses na nga natakdan sa Covid-19, apan wala pa gihapon nakadawat sa unsamang kumpensasyon.

Daghan nang nars ang nakahunahuna nga magluwat ug mangita na lang og laing trabaho tungod sa kawad-on sa “igong pag-amuma o suporta” gikan sa gubyerno luyo sa hago ug peligro nga ilang ginaatubang.

Sa nangagi, sagad nga natukmod ang mga nars nga magtrabaho gawas sa nasud tungod sa gamay kaayo nga sweldo ug limitadong mga oportunidad sa Pilipinas. Matud sa pinakaulahing datos sa Organization for Economic Cooperation and Development, mikabat sa ₱445,000 kada bulan ang mamahimong sweldo sa mga nars sa ubang nasud. Ang abereyds nga sweldo sa mga nars sa US, nga kasagarang destinasyon sa mga Pilipinong nars, anaa sa ₱319,000 kada bulan, ug ₱190,000 usab sa United Kingdom.

Dihang miulbo ang pandemya, nagpatuman ang rehimeng Duterte og deployment ban o paghunong sa pagdeploy og mga mamumuo sa panglawas sa laing nasud niadtong Abril 2020 sa ngalan kuno sa pagtubag sa kakulangan sa nasud. Gibawi kini niadtong Nobyembre apan gilimitahan lamang sa 5,000 mamumuong panglawas ang ideploy kada tuig. Wala usay gihatag nga bayad-kadaut ang rehimen sa gibanabana nga anaa sa 16,746 ka mamumuong panglawas nga apektado sa restriksyon.

Niadtong Pebrero, giangkon mismo ni Department of Labor and Employment Sec. Silvestre Bello III nga adunay “sobrang suplay” sa mga nars sa nasud. Matud niya, gibanabanang adunay 400,000 ka nars ang nasud sa kasamtangan. Matud usab sa FNU, gibanabana nga mokabat sa 200,000 ka nars ang walay trabaho sa kasamtangan apan walay ginahimong lakang ang rehimen aron ipatuman ang dinaghang pag-empleyo atubangan sa nagkagrabeng kakulangon sa mga nars sa mga pangpublikong ospital ilabina sa mga Covid-19 ward. Kaylap karon ang mga balita kalabot sa pagsirado sa mga nurse station ug mga pagbalibad sa mga ospital sa mga pasyente. Lakip dinhi ang East Avenue Medical Center sa Quezon City nga nagtaho nga kulang kini og 30-35 ka nars.




﻿Ang pagkayabkayab sa mega-kroni nga si Enrique Razon, Jr.



Gipaboran ni Rodrigo Duterte ang oligarkong si Enrique Razon, Jr. sa plano niyang magtukod og usa ka mega vaccine center o higanteng pasilidad sa pagbakuna sa pangpublikong kayutaan sa Parañaque niining Mayo. Langkobon sa proyekto ang 10 sa 15-ektaryang yuta nga gidumalaan sa Nayong Pilipino Foundation (NPF). Ang maong yuta ang usa sa nahabiling dili sementadong lugar sa Metro Manila ug gitubuan na og mga kahoy ug tag-as nga sagbot.

Nangagpas si Razon nga tukuron ang maong pasilidad ayha moabot ang 20 milyong dosis nga gipalit niya nga bakuna gikan sa Moderna. Tumong niyang tapukon ang 10,000 hangtud 12,000 katawo kada adlaw sa vaccine center sa baluktot nga pangatarungan nga papaspason niini ang pag-abot sa “herd immunity” (o dili na magtinakdanay) sa Metro Manila.

Ginaduso nilang Duterte ug Razon ang proyekto luyo sa malukpanong pagbabag sa daghang grupo. Matud sa mga grupo, dili kinahanglan og “mega center” nga magtapok sa labing daghang tawo nga bulnerableng magtinakdanay tungod kay adunay daghang luag nga lugar ug abli nga espasyo nga mamamahimong gamiton alang niini. Mas maayo usab, matud sa mga anaa sa sektor sa panglawas, nga gamiton ang pondo aron ayuhon ug pakusgon ang mga barangay health center aron magamit di lang sa pagbakuna kundili para sa lain pang serbisyong medikal.

Ang mega vaccine center ang pinakaulahi lamang sa mga pabor nga nakuha sa negosyanteng si Razon ilalum ni Duterte. Niadto lang Abril, hingpit na nga naangkon ni Razon ang kontrol sa Manila Water Company, usa sa mga higanteng kumpanya sa tubig sa Metro Manila nga gipanag-iyahan sa pamilyang Zobel-Ayala. Human kini sa pipila ka tuig na nga pagpanghulga ni Duterte nga “angkonon” ang maong kumpanya ug pagpamig-ot sa mga Ayala aron iagi sa “renegosasyon” ang kontrata niini sa gubyerno. Sa kinaulahian, napwersa ang mga Ayala nga ihatag kang Razon ang 51% kontrol sa kumpanya, bisan pa og 25% lamang sa mga sapi niini ang aktwal niyang gipalit.

Niadtong 2019, giilog ni Razon ang monopolyo sa pagsuplay sa kuryente sa isla sa Panay gikan sa Panay Electric Co. (PECO) human mibalibad ang Kongreso nga i-renew ang prangkisa sa kumpanya. Apan gihatagan og bag-ong prangkisa ang kumpanya sa enerhiyang More Power ug gitanyag kang Razon ang kabtangan sa PECO sulod lamang sa duha ka bulan.

Ayha niini, magkasunod nga gitanyag ni Duterte sa mga kumpanya ni Razon ang Wawa Dam Project sa Rizal ug ang Chico Hydropower Project sa Tabuk, Kalinga. Parehong kasosyo ni Razon sa maong mga proyekto ang mga negosyong Chinese, gamit ang utang, trabahante ug kahimanan gikan sa China.


Monopolyong kontrol sa mga piyer

Si Razon ang ikaduhang pinakaadunahang Pilipino sa listahan sa Forbes Magazine sa mga bilyunaryo sa kalibutan karong tuiga. Sama sa ubang bilyunaryo, midaku ang iyang bahandi panahon sa pandemya—gikan $3.4 bilyon niadtong 2019 ngadto sa kasamtangan niining bahandi nga $5.1 bilyon o may 47% nga pagsaka.

Gunit niya ang International Container Terminal Services Inc. (ICTSI) nga nagpadagan sa Manila South Harbor Port ug adunay monopolyo sa pagsulod ug paggawas sa tanang mga container sa Pilipinas. Niadtong 2017, gipalit sa ICTSI ang lokal nga operasyon sa Manila North Harbour Port gikan sa Petron Corporation. Ang ICTSI ang nag-unang kumpanya nga nagadumala sa mga piyer sa nasud. Nagadumala kini sa mga container o dagkung kahong metal nga butanganan sa mga produkto nga nagaagi sa dagat.

Dugang sa duha ka mayor nga piyer, kontrolado sa ICTSI ang dagkung piyer sa Laguna, Batangas, Zambales (Subic), Cavite, Misamis Oriental, Davao, Tagum ug Gen. Santos City. Adunay mga operasyon usab si Razon sa dili moubos sa 23 ka piyer sa 18 ka nasud.

Gawas sa mga piyer, adunay mga kumpanya si Razon sa konstruksyon ug real estate (Prime Metroline Infrastructure Holdings Corp.), pasugalan (Bloomsberry Resorts Corp.), mina (Apex Mining), tubig (Prime Water Metroline Holdings Inc), enerhiya (Prime Metro Power Holdings Corporation), kuryente (More Electric and Power Corp.) ug pamuhunan (CLSA Exchange Capital Inc.).



Midatu sa kroniyismo

Sama sa daghang burgesyang kumprador, miburot ang bahandi ni Razon tungod sa kroniyismo. Pinakapaspas ang paglapad sa ICTSI sa panahon sa rehimen ni Gloria Arroyo tungod kay suud nga paghinigalaay ni Razon sa asawa sa kanhing pangulo nga si Mike Arroyo.

Gihatagan siya ni Arroyo og mahinungdanong mga kontrata sa imprastruktura sulod ug gawas sa nasud. Si Arroyo ang unang nagtanyag kaniya og reklamadong yuta sa NPF kung asa nahimutang karon ang Solaire Resort. Gigarantiyahan sa estado ang utang sa iyang mga kumpanya.

Sa panahon ni Arroyo, nahimong instrumento si Razon sa pagpalit sa State Grid Corp. of China sa National Transmission Corp. Si Razon usab ang nagsilbing “dummy” o tawo-tawo sa kumpanyang mahimong kasosyo unta sa kumpanyang Chinese nga ZTE nga naila karon nga natanggong nga kasabotang NBN-ZTE kung asa nidawat sa minilyong suhol ug kikbak si Arroyo ug iyang mga upisyal.

Bugti niini, gipondohan ni Razon ang kandidatura ni Arroyo ug iyang mga kaalyado. Sa eleksyong 2007, nagsilbi siyang tesorero sa Team Unity sa Lakas-Kampi, ang partido ni Arroyo. Dihang nabungkag ang koalisyon, nahimo siyang instrumento sa pagtukod sa National Unity Party. Aduna kini 45 ka myembro karon nga nakalingkod sa Kongreso ug kabahin sa “supermayorya” ni Duterte. Sa umalabot nga eleksyong 2022, usa si Razon sa nakitang magpondo sa kampanya sa mga modagan sa pagkapresidente.





﻿Ang mga dam ni Enrique Razon, Jr.

TULO SA LABING makamatay nga proyektong dam sa nasud karon ang adunay kalabutan sa mga negosyo ni Enrique Razon, Jr., nga gitawag og usa sa mga “Dutertegarch” o dagkung oligarko nga gipaburan ni Duterte. Kini mao ang Jalaur Megadam Project sa Iloilo nga nakatakdang magsuplay og kuryente sa kumpanyang More Power, ang Wawa Dam Project sa Montalban, Rizal nga magasuplay og tubig sa kontrolado niyang Manila Water Company, ug ang wala pa nasugdang dam sa Chico River sa Kalinga. Ang maong mga proyekto gitukod sa mga yuta ug suba sa mga lumad lakip ang mga Tumandok sa Panay, Remontado-Dumagat sa Rizal ug Igorot sa Kalinga.

Ang maong mga lugar adunay taas nga kasaysayan sa pagsukol sa mga residente, ug sa bangis nga kampanyang pagpanumpo aron pahilumon sila. Kaylap sa maong mga erya ang mga ekstrahudisyal nga pagpamatay, iligal nga pagpangaresto ug detensyon, ug pugos nga pagpabakwit.

Dili sama sa ubang kumprador, dayag nga misuporta si Razon sa pasismo ni Duterte. Niadtong 2017, gipadayag niya ang iyang tiranikong laraw nga dili molampos ang unsamang programa sa imprastruktura kung dili kini ipatuman ilalum sa usa ka diktadurya.




﻿Walay puas ang henosidyo sa Israel sa Palestine



Tataw sa balita niining ikaduhang semana sa Mayo ang brutal nga pagpamomba sa Israel sa populadong lugar sa Gaza Strip, usa ka piot nga engklabo kung asa nakapreso ang kapin duha ka milyong Palestinian. Singgit sa mga uluhan sa mga balita ang “kagubot sa Israel-Palestine,” “paggrabe sa kabangis” sa Gaza Strip ug “nagkadakung kwestyon” kalabot sa mga krimen batok sa katawhan sa “magkaatbang nga pundok.” Ginapagawas sa maong mga balita nga daw boksing ang nahitabo kung asa patas ang bangi ug adunay ginasubay nga mga lagda ang usag usa.

Bisan pa man, dili malilong sa mga bidyo, letrato ug taho gikan sa Gaza Strip ang dili patas nga kusog sa Israel ug ang malukpanong kadaut ug dinaghang pagpatay sa mga bomba niini sa katawhang Palestinian.

Niadtong Mayo 19, halos 10,000 ka mga balay ug bilding na ang nagun-ob o gipahagba sa mga airstrike sa Israel. Lakip dinhi ang mga eskwelahan, ospital, upisina sa midya ug ang nag-inusarang laboratoryong nagaproseso og mga test sa Covid-19. Pipila ka adlaw ayha niini, gipatay sa Israel ang signal sa internet ug giputol ang kuryente sa Gaza. Apektado niini ang suplay sa tubig sa gatusan ka libong mga Palestinian, lakip ang adunay mga sakit ug natakdan sa Covid-19.

Sa ulahing mga taho, 217 ka Palestinian na ang napatay sa mga pagpamomba, 63 ang mga bata. Kapin 1,400 ang samaron ug anaa sa 52,000 ang napugos nga mohawa sa ilang mga balay. Gawas sa mga airstrike, ginabomba na usab sa Israel ang Gaza gikan sa utlanan niini gamit ang mga kanyon.

Ginapagawas sa Israel nga “nanimalos” lamang sila sa pagpalupad og mga rocket sa Palestine gikan sa Gaza Strip. Apan una na niining giatake ang moskeng Al-Aqsa sa East Jerusalem, usa sa pinakasagradong lugar sa relihiyong Muslim, taliwala sa pag-ampo sa panahon sa Ramadan niadtong Mayo 8. Nagresulta ang reyd sa 205 ka Palestinian ug 17 Israeli nga nasamdan. Isip tubag, nagpalupad sa kapin 1,000 ka rocket ang Palestine sa direksyon sa Israel niadtong Mayo 10. Pipila niini ang miigo sa mga sibilyan ug kabtangang Israeli. Ang uban mihagba sulod sa Gaza. Ang mayorya (hangtud 90%) ang napabuto na sa ere sa sistemang anti-rocket sa Israel.

Ang reyd sa Al-Aqsa miulbo sa pipila ka bulan na nga pagpanulsol og kasamok sa mga grupong Israeli sa mga teritoryo sa Palestine sa East Jerusalem. Misagunson ang mga kontra-Arabong pamahayag sa kunuhay mga “ekstremistang” grupong Israeli nga dayag nga nanawagan og “kamatayon alang sa mga Arabo.” Migrabe ang pagpangatake sa maong mga grupo sa mga komunidad sa Palestine human gitugutan sa Korte Suprema sa Israel niadtong Pebrero nga ilugon sa mga Hudyo ang yutang nahimutangan sa mga balay sa mga Palestinian sa East Jerusalem.

Lapas ang maong desisyon sa internasyunal nga mga kasabutan nga mibulag sa teritoryo sa duha ka nasud. Aktibong gisuklan sa mga Palestinian ang hulgang pagpalayas kanila gikan sa nahabilin nilang mga komunidad sa sagradong yuta sa Jerusalem.

Ang tinuod, ang maong pag-atake sa Israel kasumpay sa deka-dekada niining kampanyang henosidyo ug bangis nga okupasyon sa mga teritoryo sa Palestine. Sa mga Palestinian, kasumpay kini sa gitawag nilang Al Nakba o Ang Kadaut, nga nahitabo niadtong Mayo 15, 1948, kung asa sistematiko silang gipatay ug gipalayas sa ilang mga yuta aron ihimugso ang nasud nga Israel.

Sa kapin pito ka dekadang okupasyon sa Israel, natukmod ang mga Palestinian sa bulag-bulag nga mga teritoryo niini sa Gaza Strip (adunay gidak-ong labaw katunga lamang sa National Capital Region) ug West Bank (medyo mas daku nga erya kung ikumpara sa isla sa Cebu). Ang tinuyong pagpreso sa Israel sa mga Palestinian sa mga teritoryo ginatawag karon og “apartheid” o ang palisiya sa rasistang pagbulag ug diskriminasyon.

Wala pa sukad napaatras o napanubag ang Israel sa hilabihan ka daghan na niining paglapas ug krimen batok sa katawhang Palestinian. Tungod kini kay ginaila sa US ug mga kapitalistang nasud sa Europe ang Israel isip yaweng alyado sa rehiyon sa Middle East. Padayong nga mibalibad ang US nga kundenahon ang mga krimen sa Israel, ug ang mga Palestinian pa hinuon ang gitawag niining “terorista.” Ginaila niini ang mga pagpamomba sa Israel sa mga sibilyan isip “pagsagad” lamang sa mga lagda sa gubat ug ang henosidyo isip “pagdepensa sa kaugalingon.”

Una nang mibalibad si US President Joseph Biden nga irepaso ang ayudang militar nga ginahatag sa US sa Israel sa sayong bahin niining tuiga. Mibalibad usab siya nga pahamtangan ang maong ayuda sa pinakagaan nga kundisyon, sama sa pagbawal sa detensyon sa mga batang Palestinian sa piot nga presohan. Matag tuig, ang Israel ang nagadawat sa pinakadakung ayudang militar gikan sa US.




﻿Ilingkawas ang Palestine!

LIBOAN ANG MIGAWAS sa mga kadalanan sa United States, Canada, United Kingdom, New Zealand ug sa uban pang bahin sa kalibutan aron suportahan ang katawhang Palestinian ug kundenahon ang pagpamomba sa Israel sa Gaza. Dala sa daghang grupo ang panawagang “Free Palestine!” o “Ilingkawas ang Palestine!”

Sa United Kingdom, giukupa sa mga aktibista niadtong Mayo 19 ang usa ka subsidyaryong pabrika sa armas sa Elbit Systems, nga maoy nagasuplay og mga drone sa Israel ug ginagamit batok sa Palestine. Gideklara usab sa Samidoun Palestinian Prisoner Solidarity Network ang Mayo 15-22 isip Semana sa Pakigbisog sa Palestine.

Sa US, nanawagan ang 140 ka mga organisasyon sa gubyernong Biden nga babagan ang pagpalayas sa mga Palestinian sa East Jerusalem, kundenahon ang kabangis sa Israel sa Gaza ug pugngan ang mga krimen niini sa gubat sa tanang pamaagi.



Ang Bayan
Mayo 21, 2021		﻿

